               MÈ AT D’ FEDE

Ant ël meis ch’a j’è la brin-a

        Ch’a dà ‘l abrat ai pasaròt,

         Su la punta d’na colin-a

         I son nà com un cossòt;

         Voi ch’i m’eve dës-ciodù

         Grand e gròss e fòl-fotù,

         Ai mè crussi, ai mè patoi

                Dòmne Dei penseje voi!

Pr’avertì ch’abio avertime

          D’tòrse‘l còl parei dle gru,

          I son sempre divertime

          A fè ‘lDiau fin ch’j’ eu podù;

          Voi ch’i m’eve ant ël cupiss

          Fait la nià dij schiribiss

          Quand im vëdde a fè ‚l farfoi

                  Domne Dei penseje voi !

Për sentì ch’j’ abia a discore

           D’San Luis e d’Sant Enrì,

           A l’han sempre fame core

           Pì le fomne che ij marì;

           Voi ch’i m’eve për maleur

            D’pasta fròla fait ël cheur,

            Quand l’amor a fa l’masnoi

                   Dòmne Dei penseje voi!

I fas tut una salada

         Rabin, Lama e Cardinai;

         I vad sempre a la pasgiada

         E a la predica i vad mai:

         Voi, ch’un peul nen ambrojè

         Con d’lavabo e d’munda me,

          S’im fas nen vnì ’lait ai gënoi

                   Domne Dei penseje voi!

Durviend fabbrica dle ariëtte

        Sul Parnaso Piemontesi,

        Pruche,stòle e bajonëtte

        J’eu psà tut a l’istess peis;

        Voi ch’i m’eve regalà

         Una piuma tròp temprà,

         Al gius d’corda, a l’euli d’froi

                   Domne Dei penseje voi!

Sui barbis dl’artigliera

         Ch’a n’insegna ‘l Drit Divin,

         Quaich fabiòch a veul ch’i sia

         Una scuma d’giacobin:

         Voi che al mond j’eve creà

          Prima d’tut la libertà,

         Se mi d’vòlte i fussa d’coi

                   Domne Dei penseje voi!

Col gran dì ch’l’eterna tromba

        Dnans al giudice immortal

        Am ciamrà dal sen dla tomba

        A compare  ant la gran val,

        Voi chi m’eve fabricà

        Con la machina dij pcà,

        A Bergnif, fè nen ël poi,

                 Domne Dei penseje voi!

